
ПРЕДГОВОР

Второто издание на учебникот „Окупациона терапија“, кој е прв учебник од овој 
вид во нашата земја, претставува дополнето издание со достигнувањата во областа 
на окупационата терапија врз основа на современите трендови во светот. Учебни-
кот кореспондира со содржините од истоимениот предмет на студиската програма 
Специјална едукација и рехабилитација, па во таа насока е наменет за студентите на 
додипломските и постдипломските студии на Институтот за специјална едукација и 
рехабилитација при Филозофскиот факултет во Скопје. Исто така може да послужи 
и како четиво за дополнување на знаењата на веќе дипломираните специјални едука-
тори и рехабилитатори. Мултидисциплинарноста на проблематиката што се обра-
ботува во учебникот овозможува тој да се користи и како дополнителна литература 
за студентите по психологија и педагогија.

Во светски рамки постојат многу учебници, монографии, научни публикации за оку-
пационата терапија, кои се одлично подготвени и тесно специјализирани за одделна 
проблематика, наменети за окупациони терапевти, специјални едукатори и рехаби-
литатори, физиотерапевти, педијатри итн. Немањето посебен профил окупацио-
нен терапевт во Република Северна Македонија, од една страна, како и сродноста, 
преклопувањето на дел од работните задачи на специјалниот едукатор и рехабилита-
тор со работните задачи на окупациониот терапевт, од друга страна, ја наметнаа 
потребата за создавање еден ваков учебник што на идните специјални едукатори и 
рехабилитатори ќе им обезбеди базични знаења од областа на окупационата тера-
пија и ќе им овозможи непречено да ги извршуваат нивните професионални обврски и 
ангажмани.

При пишувањето на учебникот е користена странска, современа, научна и стручна 
литература, како и одредени интернетски ресурси. Учебникот содржи 7 глави богато 
илустрирани со слики, а на крајот на учебникот, за потребите на студентите и прак-
тичарите, во прилози се дадени најосновните скали и чек-листи за проценка во рамки 
на окупационата терапија.

Сметам дека учебникот „Окупациона терапија“ ќе им помогне на студентите во 
подготвување на испитот и при изведувањето на практичните вежби и дека ќе се 
здобијат со доволно знаење од областа на окупационата терапија, со што активно ќе 
можат да учествуваат во подобрување на квалитетот на животот на лицата што 
имаат потреба од имплементација на окупациона терапија.

Авторот




